
Монгол Улсын Их Хурлын 2021 оны хаврын ээлжит чуулганы 
Түр хороо /“Оюу Толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий/-ны 4 дүгээр сарын 28-ны өдөр /Лхагва гараг/-ийн хуралдааны товч тэмдэглэл
 

Түр хорооны дарга Ц.Даваасүрэн ирц, хэлэлцэх асуудлын дарааллыг танилцуулж, хуралдааныг даргалав.
 
Коронавируст халдвар /КОВИД-19/-ын цар тахлын нөхцөл байдалтай холбогдуулан Засгийн газраас Гамшгаас хамгаалах тухай хуулийн дагуу бүх нийтийн бэлэн байдлын зэрэгт шилжүүлсэн тул Монгол Улсын Их Хурлын чуулганы хуралдааны дэгийн тухай хуулийн 6 дугаар зүйлд зааснаар Түр хорооны хуралдааныг цахим хэлбэрт шилжүүлж, Түр хорооны дарга Ц.Даваасүрэн, Улсын Их Хурлын гишүүн Ш.Адьшаа, Х.Болорчулуун, С.Ганбаатар нар “Үндсэн хууль” танхимаас, бусад гишүүд MyParliament программ болон цахим хуралдааны программыг ашиглан Түр хорооны хуралдаанд цахимаар оролцов. 
 
Хуралдаанд ирвэл зохих 24 гишүүнээс 18 гишүүн цахим хуралдааны программын ирцэд бүртгүүлж, 75.0 хувийн ирцтэйгээр хуралдаан 14 цаг 44 минутад Төрийн ордны “Үндсэн хууль” танхимд эхлэв. 
 
Чөлөөтэй: Ж.Ганбаатар, Б.Дэлгэрсайхан, Ж.Сүхбаатар, Б.Энхбаяр.
 
Хэлэлцэх асуудалтай холбогдуулан Улсын Их Хурлын гишүүн С.Ганбаатар “Үндсэн хууль” танхимаас, Улсын Их Хурлын гишүүн Б.Бат-Эрдэнэ цахимаар үг хэлж, Түр хорооны дарга Ц.Даваасүрэн тайлбар хийв. 
Нэг.Ажлын хэсэг байгуулах тухай /Оюу Толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалган, санал, дүгнэлт гаргах үүрэг бүхий/
 
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Эдийн засгийн байнгын хороо хариуцсан ахлах зөвлөх Д.Мягмарцэрэн, Хяналт шалгалт, үнэлгээний газрын Төсвийн хяналт, шинжилгээний хэлтсийн даргын албан үүргийг түр орлон гүйцэтгэгч Д.Эрдэнэсамбуу, зөвлөх М.Солонго, референт Д.Гэрэлт-Од нар байлцав.
 
Түр хорооны дарга Ц.Даваасүрэн Монгол Улсын Их Хурлын тухай хуулийн 29 дүгээр зүйлийн 29.3 дахь хэсэг, 23 дугаар зүйлийн 23.2.11, 23.2.14 дэх заалт, 39 дүгээр зүйлийн 39.14 дэх хэсгийг тус тус үндэслэн Оюу Толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалган, санал, дүгнэлт гаргах үүрэг бүхий “Ажлын хэсэг байгуулах тухай” Түр хорооны тогтоолын төслийг танилцуулав.
 
Төсөлтэй холбогдуулан холбогдуулан Улсын Их Хурлын гишүүн С.Ганбаатарын тавьсан асуултад Түр хорооны дарга Ц.Даваасүрэн хариулж, тайлбар хийв. 
 
Улсын Их Хурлын гишүүн Х.Болорчулуун үг хэлэв. 
 
Монгол Улсын Их Хурлын чуулганы хуралдааны дэгийн тухай хуулийн 7 дугаар зүйлийн 7.12-т заасны дагуу санал хураалтыг MyParliament программыг ашиглан цахим хэлбэрээр явуулав.
 
Ц.Даваасүрэн: 1.Улсын Их Хурлын гишүүн Ш.Адьшааг Ажлын хэсгийн ахлагчаар томилохыг дэмжье гэсэн санал хураалт явуулъя.
 
Зөвшөөрсөн: 

14
Татгалзсан:

  3
Бүгд: 


17
82.4 хувийн саналаар дэмжигдлээ. 
 
2.Ажлын хэсгийн гишүүдэд Улсын Их Хурлын гишүүн П.Анужин, Ё.Баатарбилэг, Ж.Бат-Эрдэнэ, С.Бямбацогт, Г.Ганболд, Н.Ганибал, Х.Ганхуяг, С.Ганбаатар, Ч.Ундрам нарын бүрэлдэхүүнтэйгээр байгуулъя гэсэн саналыг дэмжье гэсэн санал хураалт явуулъя. 
 
Зөвшөөрсөн: 

16
Татгалзсан:

  3
Бүгд: 


19
84.2 хувийн саналаар дэмжигдлээ. 
 
Ц.Даваасүрэн: “Ажлын хэсэг байгуулах тухай” Түр хорооны тогтоолын төслийг баталъя гэсэн санал хураалт явуулъя. 
 
Зөвшөөрсөн: 

14
Татгалзсан:

  5
Бүгд:


19
73.7 хувийн саналаар тогтоол батлагдлаа.
 
Хуралдаан 22 минут үргэлжилж 24 гишүүнээс 20 гишүүн хүрэлцэн ирж, 83.3 хувийн ирцтэйгээр 15 цаг 06 минутад өндөрлөв.

Тэмдэглэлтэй танилцсан:

ТҮР ХОРООНЫ ДАРГА                                               

Тэмдэглэл хөтөлсөн:

МОНГОЛ УЛСЫН ИХ ХУРЛЫН 
2021 ОНЫ ХАВРЫН ЭЭЛЖИТ ЧУУЛГАНЫ
ТҮР ХОРОО /“ОЮУ ТОЛГОЙ ОРДЫН АШИГЛАЛТАД 
МОНГОЛ УЛСЫН ЭРХ АШГИЙГ ХАНГУУЛАХ ТУХАЙ” 
МОНГОЛ УЛСЫН ИХ ХУРЛЫН 2019 ОНЫ 92 ДУГААР ТОГТООЛЫН ХЭРЭГЖИЛТЭД ХЯНАЛТ ТАВИХ, ШААРДЛАГАТАЙ БОЛ САНАЛ БОЛОВСРУУЛЖ, ДҮНГ НЭГДСЭН ХУРАЛДААНД ТАНИЛЦУУЛАХ 
ҮҮРЭГ БҮХИЙ/-НЫ 4 ДҮГЭЭР САРЫН 28-НЫ ӨДӨР 
/ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ 
ТЭМДЭГЛЭЛ
 
Ц.Даваасүрэн: Эрхэм гишүүдийн энэ өдрийн амгаланг эрье. 
 
Түр хорооны хуралд ирэх ёстой 24 гишүүнээс ирсэн 18 гишүүн, 75.0 хувийн ирцтэй байгаа учраас хуралдааны ирц бүрдсэн байна. Хуралдаанаа эхэлье. 
 
Өнөөдрийн хуралдаанаар нэг асуудал хэлэлцэхээр төлөвлөсөн байгаа. 
 
Оюу Толгой төслийн байгаль орчны нарийвчилсан үнэлгээ, менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон энэ чиглэлээр гарсан холбогдох хууль, бусад шийдвэрийн хэрэгжилтийг шалган санал, дүгнэлт гаргах үүрэг бүхий ажлын хэсэг байгуулж ажиллая гэж. Ийм асуудлыг хэлэлцэхээр орсон байгаа. Өнөөдөр энэ асуудлыг хэлэлцэнэ. 
 
Хэлэлцэх асуудал дээр саналтай гишүүд байна уу? С.Ганбаатар гишүүн танхимаас байна. 
 
Цахимаар байна уу? Цахимаар гишүүд. Алга уу? С.Ганбаатар гишүүн. С.Ганбаатар гишүүний микрофоныг өгье. 
 
С.Ганбаатар: Амар амгаланг айлтгая. 
 
Оюу Толгойн Түр хороо идэвхтэй, бас цаг үеийн нөхцөл байдлыг уялдаж, мэдэрч ажиллаж байгаа явдалд талархалтай байгаа. Яагаад гэвэл Монгол орны хамгийн чухал асуудал бол уул уурхайн баялгаа ард түмэндээ яг үр өгөөжийг нь сайн өгч чадахгүй байгаа. Тэр дундаа түүчээ нь Оюу Толгойн баялаг. Энэ бол жишиг. 
 
Ингээд энэ дээр 92 дугаар тогтоолын хэрэгжилтийг хангах тал дээр хэд хэдэн алхмууд хийсэн. Чиглэлүүд Засгийн газарт өгсөн. 
 
Үүн дотор Лондонгийн арбитрын шүүхэд Монголын Засгийн газар энэ 4 сарын 30-ны дотор. Одоо 3-хан хоног үлдсэн байна. Хариу сөрөг нэхэмжлэл яаралтай гарга гэдэг чиглэлийг Засгийн газарт өгсөн. 
 
Засгийн газар санаачилгатайгаар болон Түр хорооны идэвхтэй үйл ажиллагааны үр дүнд шийдвэр гарсан байна гэж би ойлгосон. Засгийн газар сөрөг нэхэмжлэлийг яаралтай гаргах тухай шийдвэрээ гаргасан. 
 
Ингээд шийдвэрийн “сөрөг нэхэмжлэл”, “хариу нэхэмжлэл” өнөөдөр бол өнөөдөр, маргааш бол маргааш явсан байх ёстой. Энэ талаар Түр хорооны дарга албан ёсоор хэрэгжилтэд нь хяналт тавьж, Түр хорооны гишүүдэд мэдээлэл өгнө үү? Энэ тал дээр бид бас санаа зовж байгаагаа илэрхийлж байна. 
 
Ц.Даваасүрэн: Тэр өнгөрсөн хуралдаанаар Засгийн газарт өгсөн чиглэлийн нэг нь Лондонгийн арбитрын шүүхийн маргаанд сөрөг нэхэмжлэл гаргах заалт байсан. Тийм ээ. 
 
Тэгээд бидний өнөөдөр авсан мэдээллээр Засгийн газраас “сөрөг нэхэмжлэл” гаргах шийдвэрээ Засгийн газрын хуралдаанаараа шийдвэрлэсэн гэсэн ийм мэдээлэлтэй байгаа. 
 
Би яг ямар шийдвэр гарсан талаар шийдвэрээ ирүүлнэ үү гээд албан тоотоор шаардаад авчхаад эргэж С.Ганбаатар гишүүнд танилцуулъя. 
 
Б.Бат-Эрдэнэ гишүүн. Уг нь сая би алх цохисон. Гэхдээ авъя даа. Б.Бат-Эрдэнэ гишүүн. 
 
Б.Бат-Эрдэнэ: Баярлалаа. Би эндээс гараа өргөөд байсан юм. Тэгээд чатаар би сүүлд нь бичлээ.  
 
Ер нь сая С.Ганбаатар гишүүний асууж байгаатай л утга агуулга нэгтэй байгаа юм. 
 
Тэгэхээр сая Түр хорооны дарга хэлж байна. Албан тоот бичиг явуулаад яаралтай хариуг нь авна гэж. Тэгэхээр бид хашир хүн гэж хаширсан хүнийг хэлнэ гэдэг шиг ер нь “ажил хийвэл дуустал, давс хийвэл уустал” гэдэг шиг төгсгөлийг нь мухарлаж авахгүй бол за ингээд ер нь болчихно, бүтчихнэ гээд л нэг жижигхэн зай гаргаад л орхих юм бол тэгээд л болохгүй болдог. 
 
Бид тэр Нью-Йоркийн шүүхтэй холбоотой асуудал, ажлын хэсэгтэй холбоотой асуудал, Түр хороо байгуулахтай холбоотой асуудал, Засгийн газарт чиглэл хүргүүлэх тухай асуудал. Сая тэр “Туркойз Хилл”, “Рио Тинто” тохиролцоо хийгээд гэрээ хэлэлцээр хийчихсэн. 2.3 тэрбум доллартой холбоотой асуудлыг яаж шуурхай шийдэх вэ гэх мэтчилэнгээр ингээд энэ эрчим, хурдан шуурхай байдлаа бид алдахгүй байх хэрэгтэй байгаа юм. 
 
Сая С.Ганбаатарын асуудалтай миний хэлэлцэх асуудалтай холбоотой санал ийм байгаа юм. Энд би санаа зовоод байсан юм. Баярлалаа.
 
Ц.Даваасүрэн: Б.Бат-Эрдэнэ гишүүний саналыг сонслоо. 
 
Тэгвэл ер нь Засгийн газар руу бас хүсэлт тавиад дараагийн хуралдаанаар ажлын хэсгийн ахлагч Х.Нямбаатар сайдыг мэдээлэл өгөөч гэж хүсэлт тавья. 
 
Тэгээд мэдээлэл сонсох ажлыг зохион байгуулах тал дээр анхааръя. Албан бичгээр өмнө нь өгсөн чиглэлийн хэрэгжилтүүд ямар байгаа талаар мэдээлэл авчихъя. 
 
Ингээд хэлэлцэх асуудлын талаар гишүүд санал хэлж дууслаа. 
 
Одоо хэлэлцэх асуудалд орно. 
 
Нэг.Ажлын хэсэг байгуулах тухай /Оюу Толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалган, санал, дүгнэлт гаргах үүрэг бүхий/
 
Оюу Толгойн төсөл, түүний байгаль орчны нарийвчилсан үнэлгээ, менежментийн төлөвлөгөө, говийн бүсийн газрын гүний ус ашиглалтын байгаль орчны нөлөөллийн байдал болон холбогдох хууль, бусад шийдвэрийн хэрэгжилтийг шалгах, санал, дүгнэлт гаргах Ажлын хэсгийг байгуулах талаар асуулт асуух гишүүдийн нэрсийг авъя. 
 
Асуулт асуух гишүүн байна уу? Танхимаас С.Ганбаатар гишүүн байна, Х.Болорчулуун гишүүн байна. Цахимаар алга уу? Энэ хоёр гишүүнээр тасаллаа. 
 
С.Ганбаатар гишүүн асуултаа асууя. 
 
С.Ганбаатар: Энэ маш чухал ажлын хэсэг байгуулагдаж байгаа юм байна. Дэмжиж байгаа. 
 
Зүгээр миний асууж байгаа асуулт, тодруулах зүйл гэвэл өмнө нь Оюу Толгойн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус. Ялангуяа устай холбоотой асуудлууд их олон удаа яригддаг байсан. Энэ тал дээр тодорхой шийдлүүд, тодорхой судалгааны ажлууд өнөөдрийг хүртэл эзэнгүй газар дураараа тонгочиж байгаа улсууд шиг л ингэж байгаа шүү дээ. 
 
Тэгээд энэ тал дээр Байгаль орчны яамны зүгээс болон холбогдох байгаль орчны хяналт тавьдаг мэргэжлийн хяналт болон байгууллагуудын зүгээс өнөөдрийг хүртэл дорвитой хийсэн алхмуудын талаар судалгаа, дүгнэлт байгаа болов уу? Түүн дээрээ тулгуурлаж байж ярих ёстой гэдэг үүднээс тийм судалгаанууд хэр байгаа бол оо? 
 
Ц.Даваасүрэн: С.Ганбаатар гишүүн санаж байгаа бол Засгийн газрын ажлын хэсэг дээр бас Байгаль орчны яам мэдээлэл хийсэн. Өнгөрсөн Түр хорооны хурал дээр Байгаль орчны яам энэ талаар мэдээлэл хийсэн. 
 
Тийм учраас би гишүүдэд яг юу хийсэн талаар хангалттай мэдээлэл байгаа гэж ойлгож байна. Яагаад гэвэл хоёр удаа сонсчихсон учраас. 
 
Ер нь тэдний өгч байгаа мэдээллээр хөрөнгө оруулалтын гэрээний тэр байгаль орчны талаар хүлээсэн үүргээ хангалтгүй биелүүлж байгаа гэсэн мэдээллийг өгсөн юм. 
 
Тийм учраас ер нь яг энэ талаар нь Түр хороо ажлын хэсэг томилоод газар дээр нь шалгаж нягтлаад дүгнэлт хийгээд тэгээд тодорхой санал оруулъя гэж байгаа юм. Их Хуралд. Манай Түр хорооны нэг үүрэг чинь тэр шүү дээ. Тодорхой санал боловсруулж оруулж чуулганы хэлэлцүүлэх үүрэгтэй. 
 
Тийм зорилгоор ажиллах гэж байгаа юм. Тэгэхээр Байгаль орчны яам тодорхой мэдээлэл өгсөн. Тэр мэдээлэл дээр тулгуурлаад бид нягталж, Түр хороо өөрөө биелээд санал, дүгнэлт гаргана гэж ингэж ойлгож болно. 
 
Х.Болорчулуун гишүүн асуултаа асууя. 
 
Х.Болорчулуун: Оюу Толгойн байгаль орчны нарийвчилсан үнэлгээ, ялангуяа говийн бүсийн газрын гүний ашиглалтын нөлөөллийн байдлыг шалгах хэрэгтэй. Энэ зөв л дөө. 
 
Ер нь говийн ус гэдэг алттай дүйцэх эд. Энэ бол нэмэгдэхгүй. Үргэлж хорогдох асуудал. Магадгүй хэдэн жилийн дараа тэр үйлдвэрлэлийг усаар хангаж чадахгүй хэмжээнд ч хүрэхэд үгүйсгэхгүй. 
 
Нэг секундэд Оюу Толгой 900 гаруй литр ус ашиглаж байна гэж байгаа. 
 
Хоёрдугаарт, Оюу Толгой гэрээгээрээ усны төлбөрийг тогтворжуулаагүй байдаг юм. Тогтворжуулсан 7 татварт ороогүй. Авбал зохих усны төлбөрийн ердөө гуравны нэгийг л авдаг. Ойролцоогоор. 
 
Тэгэхээр цаашдаа говийн гүний ус ашиглаж байгаа усны төлбөрийг нэмэгдүүлэх ёстой. Үүнийг гэрээнд зайлшгүй өөрчлөлт оруулах ёстой. Их Хурлаас ч эсвэл говийн бүсэд ус ашиглахад бүр хууль тогтоомжоор заагаад өгчих хэрэгтэй байх гэж бодож байна. 
 
Тэгээд Түр хороонд, бас манай Байгаль орчны байнгын хорооны гишүүд нэлээн байгаа. Эд нар маань бас энэ ажлын хэсэг байгуулахад идэвхтэй оролцоосой, ажиллаасай гэсэн бодолтой, саналтай байна. 
 
Асуугаад байх юм байхгүй дээ. Санал хэлэхэд. Баярлалаа. 
 
Ц.Даваасүрэн: Х.Болорчулуун гишүүн санал хэллээ. Асуулт дууслаа. 
 
Ажлын хэсэгтэй холбогдуулж үг хэлэх гишүүн байна уу? Танхимаас алга байна. Цахимаар байна уу? Цахимаар орж ирсэнгүй. 
 
Ингээд ажлын хэсэг байгуулахтай холбогдуулж гишүүдээс асуулт асууж, үг хэлж дууслаа. 
 
Одоо ажлын хэсгийн бүрэлдэхүүний талаар. Ажлын хэсгийн ахлагч, гишүүдийг томилох ажлыг хэдүүлээ хэлэлцэж шийдье. 
 
Ш.Адьшаа гишүүн санал ирүүлсэн байна. Би ажлын хэсгийн ахлагчаар ажиллая гэсэн байна. Гишүүдээр П.Анужин гишүүн, Ё.Баатарбилэг гишүүн, Г.Ганболд гишүүн, Н.Ганибал гишүүнтэй хамтарч ажиллая гэсэн санал ирүүлсэн байна. 
 
Ажлын хэсгийн ахлагчид өөр нэр дэвшүүлэх гишүүн байна уу? Танхимаас алга байна. Цахимаар байна уу? Цахимаар алга уу? 
 
Тэгвэл ажлын хэсгийн ахлагчаар Ш.Адьшаа гишүүнийг. Ажлын хэсгийн ахлагчаар санал хураачихъя. 
 
Ажлын хэсгийн ахлагчаар ганцхан Ш.Адьшаа гишүүн ажиллая гэсэн санал ирүүлсэн байна. Ш.Адьшаа гишүүнийг ажлын хэсгийн ахлагчаар томилохыг дэмжье гэсэн санал хураалт явуулъя. Дэмжиж байгаа гишүүд. 
 
Одоо анхаарч байгаа гишүүд ээ. Ажлын хэсгийн ахлагчаар Ш.Адьшаа гишүүнийг дэмжье гэсэн саналын томьёоллоор санал хураалт явуулъя. 
 
Санал хураалтад 17 гишүүн оролцож, 13 гишүүн дэмжиж, 76.5 хувийн саналаар дэмжигдсэн байна. 
 
Би техникийн боломжгүй учраас протокол тэмдэглээд үлдээчихье. Би дэмжсэн байгаа. 
 
Ингээд Ш.Адьшаа гишүүнийг ажлын хэсгийн ахлагчаар томилж байна. Сайн ажиллаарай. 
 
Ажлын хэсгийн гишүүдийг. Ажлын хэсгийн гишүүнд П.Анужин гишүүн, Ё.Баатарбилэг гишүүн, Г.Ганболд гишүүн, Н.Ганибал гишүүн гэсэн санал байна. 
 
Нэмж хэн гэнэ ээ? Ямар гишүүн. Х.Ганхуяг, С.Бямбацогт, С.Ганбаатар гэсэн. Ийм гурван гишүүн орьё гэж байгаа юм байна. Тийм үү? Ч.Ундрам гишүүн. 
 
Ингээд одоо санал хураалт явна. Ж.Бат-Эрдэнэ гишүүн. Таван гишүүн нэмэг тэгэж байгаа юм байна. Тийм үү? Санал авч дууслаа. Одоо санал хураалт явуулна. 
 
Ажлын хэсгийн гишүүнээр П.Анужин, Ё.Баатарбилэг, Г.Ганболд, Н.Ганибал, Х.Ганхуяг, С.Бямбацогт, Ж.Бат-Эрдэнэ, С.Ганбаатар, Ч.Ундрам. Гишүүн нь бол 9 байна. Даргатайгаа 10 гэсэн үг. 
 
Ингээд энэ 9 гишүүнийг дэмжье гэсэн саналын томьёоллоор санал хураалт явуулъя. 
 
19 гишүүн оролцсоноос 15 гишүүн дэмжиж, 78.9 хувиар дэмжигдсэн байна. Би дэмжсэн байгаа. Протоколд тэмдэглүүлчихье. Техникийн боломжгүй учраас санал өгч чадсангүй. 
 
Одоо ингээд тогтоолын төслийг Та бүхэнд танилцуулъя. 
 
Монгол Улсын Их Хурлын Түр хорооны тогтоол. 
 
2021 оны 4 дүгээр сарын 28-ны өдөр. Дугаар. Улаанбаатар хот.
 
Ажлын хэсэг байгуулах тухай. 
 
Монгол Улсын Их Хурлын тухай хуулийн 29 дүгээр зүйлийн 29.3 дахь хэсэг, 23 дугаар зүйлийн 23.2.11, 23.2.14 дэх заалт, 39 дүгээр зүйлийн 39.14 дэх хэсгийг тус тус үндэслэн “Оюу Толгой ордын ашиглалтад Монгол Улсын эрх ашгийг хангуулах тухай” Монгол Улсын Их Хурлын 2019 оны 92 дугаар тогтоолын хэрэгжилтэд хяналт тавих, шаардлагатай бол санал боловсруулж, дүнг нэгдсэн хуралдаанд танилцуулах үүрэг бүхий Түр хорооноос ТОГТООХ нь: 
 
1.Оюу Толгой төслийн байгаль орчны нарийвчилсан үнэлгээ, байгаль орчны менежментийн төлөвлөгөө, говийн бүсийн газрын гүний ус ашиглалтын байгаль орчинд нөлөөлөх байдал болон холбогдох хууль, бусад шийдвэрийн хэрэгжилтийг шалган, санал, дүгнэлт гаргах үүрэг бүхий Ажлын хэсгийг доор дурдсан бүрэлдэхүүнтэй байгуулсугай. 
 
Ажлын хэсгийн ахлагч:
 
Ш.Адьшаа 



- Улсын Их Хурлын гишүүн
 
Гишүүд: 
 
П.Анужин 



- Улсын Их Хурлын гишүүн
Ё.Баатарбилэг


- Улсын Их Хурлын гишүүн
Г.Ганболд 



- Улсын Их Хурлын гишүүн
Н.Ганибал 



- Улсын Их Хурлын гишүүн
Х.Ганхуяг 



- Улсын Их Хурлын гишүүн
Ж.Бат-Эрдэнэ 


- Улсын Их Хурлын гишүүн
С.Бямбацогт 


- Улсын Их Хурлын гишүүн
С.Ганбаатар 


- Улсын Их Хурлын гишүүн
Ч.Ундрам



- Улсын Их Хурлын гишүүн
 
Нарийн бичгийн дарга: 
 
Д.Эрдэнэсамбуу
- Улсын Их Хурлын Тамгын газрын Хяналт шалгалт, үнэлгээний газрын Төсвийн хяналт, шинжилгээний хэлтсийн дарга 
 
2.Ажлын хэсэгт мэргэжил, арга зүйн зөвлөгөө, туслалцаа үзүүлэх Ажлын дэд хэсгийг дараах бүрэлдэхүүнтэй байгуулсугай: 
 
Д.Ганболд 
- Байгаль орчин, аялал жуулчлалын яамны Төрийн нарийн бичгийн дарга
 
Ш.Мягмар 



- Усны газрын дарга 
 
Д.Батмөнх 
- Байгаль орчин, аялал жуулчлалын яамны Хүрээлэн буй орчин, байгалийн нөөцийн удирдлагын газрын дарга
 
Ч.Батсансар
- Байгаль орчин, аялал жуулчлалын яамны Тусгай хамгаалалттай нутгийн удирдлагын газрын дарга
 
Н.Нэхийт
- Өмнөговь аймгийн Ханбогд сумын Засаг дарга
 
Н.Наранцогт
- Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн Байгаль орчин, хүнс, хөдөө аж ахуйн байнгын хорооны ахлах зөвлөх
 
Ц.Баянмөнх
- Улсын Их Хурлын Тамгын газрын Хууль, эрх зүйн газрын Зөвлөхүүдийн албаны зөвлөх
 
Ц.Рэнцэнтогтох
- Улсын Их Хурлын Тамгын газрын Хяналт шалгалт, үнэлгээний газрын Хяналт, шалгалтын хэлтсийн референт
 
3.Ажлын хэсэгт мэргэжил, арга зүйн зөвлөгөө, туслалцаа үзүүлэх чиглэлээр шаардлагатай тохиолдолд холбогдох байгууллагаас мэргэжлийн хүмүүсийг оролцуулж ажиллуулахыг Ажлын хэсгийн ахлагч /Ш.Адьшаа/-д зөвшөөрсүгэй.
 
4.Ажлын хэсгийн санал, дүгнэлтийг 2021 оны хаврын ээлжит чуулганы хугацаанд багтаан Түр хороонд танилцуулахыг Ажлын хэсэг /Ш.Адьшаа/-д даалгасугай. 
 
Ийм тогтоол байна. Тогтоолын төсөл дээр асуух, санал хэлэх гишүүд байна уу? Тогтоолын төсөл дээр. Танхимаас алга байна. Цахимаар байна уу? Алга байна. 
 
Үг хэлэх, санал хэлэх, асуулт асуух гишүүн алга байна. 
 
Тогтоолын төслийг дэмжье гэдэг санал хураалт явуулъя. Дэмжье гэсэн санал хураалт.
 
Санал хураалтад 19 гишүүн оролцож, 13 гишүүн дэмжиж, 68.4 хувиар дэмжигдсэн байна. Би дэмжсэн байгаа. Техникийн боломжгүйгээс өгч чадсангүй. 
 
Тогтоолын төсөл батлагдсан байна. 
 
Ажлын хэсэгт амжилт хүсье. Тэгээд заасан хугацаанд үнэлгээ, дүгнэлтээ гаргаж оруулахыг хүсье. 
 
Ингээд өнөөдрийн хуралдаан үүгээр дууслаа. Баярлалаа гишүүд ээ. 
 
Дууны бичлэгээс буулгасан: 
ХУРАЛДААНЫ ТЭМДЭГЛЭЛ 
ХӨТЛӨХ АЛБАНЫ 
ШИНЖЭЭЧ

                 




Ц.АЛТАН-ОД

